
অস্য  শ্রীনারাযণহৃদযস্তোত্রমংত্রস্য  ভার্গব
ঋষিঃ , অনুষ্টুপ্ছংদঃ , শ্রীলক্ষ্মীনারাযণো  দেবতা ,
ওং  বীজং , নমশ্শক্তিঃ , নারাযণাযেতি  কীলকং ,
শ্রীলক্ষ্মীনারাযণ  প্রীত্যর্থে  জপে  বিনিযোগঃ  ।

করন্যাসঃ  ।
ওং  নারাযণঃ  পরং  জ্যোতিরিতি  অংগুষ্ঠাভ্যাং  নমঃ  ।
নারাযণঃ  পরং  ব্রহ্মেতি  তর্জনীভ্যাং  নমঃ  ।
নারাযণঃ  পরো  দেব  ইতি  মধ্যমাভ্যাং  নমঃ  ।
নারাযণঃ  পরং  ধামেতি  অনামিকাভ্যাং  নমঃ  ।
নারাযণঃ  পরো  ধর্ম  ইতি  কনিষ্ঠিকাভ্যাং  নমঃ  ।
বিশ্বং  নারাযণ  ইতি  করতলকরপৃষ্ঠাভ্যাং  নমঃ  ।
অংগন্যাসঃ  ।
নারাযণঃ  পরং  জ্যোতিরিতি  হৃদযায  নমঃ  ।
নারাযণঃ  পরং  ব্রহ্মেতি  শিরসে  স্বাহা  ।
নারাযণঃ  পরো  দেব  ইতি  শিখাযৈ  বৌষট্  ।
নারাযণঃ  পরং  ধামেতি  কবচায  হুম্  ।
নারাযণঃ  পরো  ধর্ম  ইতি  নেত্রাভ্যাং  বৌষট্  ।
বিশ্বং  নারাযণ  ইতি  অস্ত্রায  ফট্  ।
দিগ্বংধঃ  ।
ওং  ঐংদ্র্যাদিদশদিশং  ওং  নমঃ  সুদর্শনায  সহস্রারায
হুং  ফট্  বধ্নামি  নমশ্চক্রায  স্বাহা  ।  ইতি
প্রতিদিশং  যোজ্যম্  ।

অথ  ধ্যানম্  ।
উদ্যাদাদিত্যসংকাশং  পীতবাসং  চতুর্ভুজম্  ।
শংখচক্রগদাপাণিং  ধ্যাযেল্লক্ষ্মীপতিং  হরিম্  ॥  1
॥

ত্রৈলোক্যাধারচক্রং  তদুপরি  কমঠং  তত্র  চানংতভোগী
তন্মধ্যে  ভূমিপদ্মাংকুশশিখরদলং
কর্ণিকাভূতমেরুম্  ।
তত্রস্থং  শাংতমূর্তিং  মণিমযমকুটং
কুংডলোদ্ভাসিতাংগং
লক্ষ্মীনারাযণাখ্যং  সরসিজনযনং  সংততং  চিংতযামি  ॥



2 ॥

অথ  মূলাষ্টকম্  ।
ওম্  ॥  নারাযণঃ  পরং  জ্যোতিরাত্মা  নারাযণঃ  পরঃ  ।
নারাযণঃ  পরং  ব্রহ্ম  নারাযণ  নমোঽস্তু  তে  ॥  1 ॥

নারাযণঃ  পরো  দেবো  ধাতা  নারাযণঃ  পরঃ  ।
নারাযণঃ  পরো  ধাতা  নারাযণ  নমোঽস্তু  তে  ॥  2 ॥

নারাযণঃ  পরং  ধাম  ধ্যানং  নারাযণঃ  পরঃ  ।
নারাযণ  পরো  ধর্মো  নারাযণ  নমোঽস্তু  তে  ॥  3 ॥

নারাযণঃ  পরোবেদ্যঃ  বিদ্যা  নারাযণঃ  পরঃ  ।
বিশ্বং  নারাযণঃ  সাক্ষান্নারাযণ  নমোঽস্তু  তে  ॥  4 ॥

নারাযণাদ্বিধির্জাতো  জাতো  নারাযণাদ্ভবঃ  ।
জাতো  নারাযণাদিংদ্রো  নারাযণ  নমোঽস্তু  তে  ॥  5 ॥

রবির্নারাযণস্তেজঃ  চংদ্রো  নারাযণো  মহঃ  ।
বহ্নির্নারাযণঃ  সাক্ষান্নারাযণ  নমোঽস্তু  তে  ॥  6 ॥

নারাযণ  উপাস্যঃ  স্যাদ্গুরুর্নারাযণঃ  পরঃ  ।
নারাযণঃ  পরো  বোধো  নারাযণ  নমোঽস্তু  তে  ॥  7 ॥

নারাযণঃ  ফলং  মুখ্যং  সিদ্ধির্নারাযণঃ  সুখম্  ।
সেব্যোনারাযণঃ  শুদ্ধো  নারাযণ  নমোঽস্তু  তে  ॥  8 ॥  [
হরি ]

অথ  প্রার্থনাদশকম্  ।
নারাযণ  ত্বমেবাসি  দহরাখ্যে  হৃদি  স্থিতঃ  ।
প্রেরকঃ  প্রের্যমাণানাং  ত্বযা  প্রেরিতমানসঃ  ॥  9 ॥

ত্বদাজ্ঞাং  শিরসা  ধৃত্বা  জপামি  জনপাবনম্  ।
নানোপাসনমার্গাণাং  ভবকৃদ্ভাববোধকঃ  ॥  10 ॥

ভাবার্থকৃদ্ভবাতীতো  ভব  সৌখ্যপ্রদো  মম  ।
ত্বন্মাযামোহিতং  বিশ্বং  ত্বযৈব  পরিকল্পিতম্  ॥  11
॥

ত্বদধিষ্ঠানমাত্রেণ  সা  বৈ  সর্বার্থকারিণী  ।
ত্বমেতাং  চ  পুরস্কৃত্য  সর্বকামান্প্রদর্শয  ॥  12 ॥

ন  মে  ত্বদন্যস্ত্রাতাস্তি  ত্বদন্যন্ন  হি  দৈবতম্  ।
ত্বদন্যং  ন  হি  জানামি  পালকং  পুণ্যবর্ধনম্  ॥  13 ॥



যাবত্সাংসারিকো  ভাবো  মনস্স্থো  ভাবনাত্মকঃ  ।
তাবত্সিদ্ধির্ভবেত্সাধ্যা  সর্বথা  সর্বদা  বিভো  ॥
14 ॥

পাপিনামহমেবাগ্র্যো  দযালূনাং  ত্বমগ্রণীঃ  ।
দযনীযো  মদন্যোঽস্তি  তব  কোঽত্র  জগত্ত্রযে  ॥  15 ॥

ত্বযাহং  নৈব  সৃষ্টশ্চেন্ন  স্যাত্তব  দযালুতা  ।
আমযো  বা  ন  সৃষ্টশ্চেদৌষধস্য  বৃথোদযঃ  ॥  16 ॥

পাপসংঘপরিশ্রাংতঃ  পাপাত্মা  পাপরূপধৃত্  ।
ত্বদন্যঃ  কোঽত্র  পাপেভ্যস্ত্রাতাস্তি  জগতীতলে  ॥
17 ॥

ত্বমেব  মাতা  চ  পিতা  ত্বমেব
ত্বমেব  বংধুশ্চ  সখা  ত্বমেব  ।
ত্বমেব  সেব্যশ্চ  গুরুস্ত্বমেব
ত্বমেব  সর্বং  মম  দেব  দেব  ॥  18 ॥

প্রার্থনাদশকং  চৈব  মূলাষ্টকমতঃ  পরম্  ।
যঃ  পঠেচ্ছৃণুযান্নিত্যং  তস্য  লক্ষ্মীঃ  স্থিরা
ভবেত্  ॥  19 ॥

নারাযণস্য  হৃদযং  সর্বাভীষ্টফলপ্রদম্  ।
লক্ষ্মীহৃদযকং  স্তোত্রং  যদি  চেত্তদ্বিনাকৃতম্  ॥
20 ॥

তত্সর্বং  নিষ্ফলং  প্রোক্তং  লক্ষ্মীঃ
ক্রুদ্ধ্যতি  সর্বদা  ।
এতত্সংকলিতং  স্তোত্রং  সর্বকামফলপ্রদম্  ॥  21 ॥

লক্ষ্মীহৃদযকং  চৈব  তথা  নারাযণাত্মকম্  ।
জপেদ্যঃ  সংকলীকৃত্য  সর্বাভীষ্টমবাপ্নুযাত্  ॥  22 ॥

নারাযণস্য  হৃদযমাদৌ  জপ্ত্বা  ততঃ  পরম্  ।
লক্ষ্মীহৃদযকং  স্তোত্রং  জপেন্নারাযণং  পুনঃ  ॥  23 ॥

পুনর্নারাযণং  জপ্ত্বা  পুনর্লক্ষ্মীনুতিং  জপেত্
।
পুনর্নারাযণং  জাপ্যং  সংকলীকরণং  ভবেত্  ॥  24 ॥

এবং  মধ্যে  দ্বিবারেণ  জপেত্সংকলিতং  তু  তত্  ।
লক্ষ্মীহৃদযকং  স্তোত্রং  সর্বকামপ্রকাশিতম্  ॥  25 ॥



তদ্বজ্জপাদিকং  কুর্যাদেতত্সংকলিতং  শুভম্  ।
সর্বান্কামানবাপ্নোতি  আধিব্যাধিভযং  হরেত্  ॥  26 ॥

গোপ্যমেতত্সদা  কুর্যান্ন  সর্বত্র  প্রকাশযেত্  ।
ইতি  গুহ্যতমং  শাস্ত্রং  প্রাপ্তং  ব্রহ্মাদিকৈঃ
পুরা  ॥  27 ॥

তস্মাত্সর্বপ্রযত্নেন  গোপযেত্সাধযেসুধীঃ  ।
যত্রৈতত্পুস্তকং
তিষ্ঠেল্লক্ষ্মীনারাযণাত্মকম্  ॥  28 ॥

ভূতপৈশাচবেতাল  ভযং  নৈব  তু  সর্বদা  ।
লক্ষ্মীহৃদযকং  প্রোক্তং  বিধিনা  সাধযেত্সুধীঃ  ॥  29
॥

ভৃগুবারে  চ  রাত্রৌ  চ  পূজযেত্পুস্তকদ্বযম্  ।
সর্বথা  সর্বদা  সত্যং  গোপযেত্সাধযেত্সুধীঃ  ।
গোপনাত্সাধনাল্লোকে  ধন্যো  ভবতি  তত্ত্বতঃ  ॥  30 ॥

ইত্যথর্বরহস্যে  উত্তরভাগে  নারাযণহৃদযং
সংপূর্ণম্  ।

